
Broj: 01-11/1-2204-5/23
Sarajevo, 07.08.2023.godine

Na osnovu člana 70. Zakona o javnim nabavkama BiH („Službeni glasnik BiH“ broj: 39/14 i 59/22) i člana 56. Zakona o organizaciji organa uprave u Federaciji Bosne i Hercegovine ("Službene novine Federacije BiH", 35/05) a na preporuku Komisije za javne nabavke za 2023. godinu imenovane rješenjem broj: 01-11-804/23 od 03.03.2023. godine, federalni ministar za pitanja boraca i invalida odbrambeno-oslobodilačkog rata, d o n o s i:

O D L U K U

o izboru najpovoljnijeg ponuđača za nabavku mrežne komunikacijske opreme za server
-informacioni sistem ISVDV-

I

Na osnovu provedenog postupka javne nabavke mrežne komunikacijske opreme za server-informacioni sistem ISVDV, putem otvorenog postupka a na preporuku Komisije za javne nabavke date zapisnikom broj: 01-11/1-2204-4/23 od 04.08.2023. godine, kao najpovoljnija i za ugovorni organ prihvatljiva ponuda je ponuda ponuđača King ICT d.o.o Sarajevo, čija ukupna cijena ponude utvrđena nakon računske kontrole iznosi 87.544,59 KM bez PDV.

II
Ponuda iz tačke I. ove odluke ocijenjena je kao prihvatljiva, jer ispunjava formalno-pravne, ekonomske i tehničke uslove postavljene tenderskom dokumentacijom, te najpovoljnija u skladu sa kriterijem najniža cijena.

III

Po okončanju roka za žalbu, ugovorni organ će pozvati izabranog ponuđača radi zaključenja ugovora kojim će se regulisati međusobna prava i obaveze vezane za predmetnu nabavku shodno zahtjevima-uslovima ugovornog organa navedenim u tenderskoj dokumentaciji i zakonskim propisima koji regulišu postupke ugovoranja. 
IV

Ova odluka objaviti će se na web stranici Federalnog ministarstva za pitanja boraca i invalida odbrambeno-oslobodilačkog rata/Federalnog ministarstva za pitanja branitelja i invalida domovinskog rata u skladu sa članom 70. stav (6) Zakona o javnim nabavkama, istovremeno s upućivanjem iste svim ponuđačima koji su učestvovali u predmetnom postupku javne nabavke.

 O b r a z l  o ž e nj e

Otvoreni postupak javne nabavke mrežne komunikacijske opreme za server-informacioni sistem ISVDV pokrenut nakon provedenog istraživanja tržišta Odlukom o pokretanju postupka javne nabavke, broj: 01-11/1-2203/23 od 09.07.2023. godine, sa ukupnom procijenjenom vrijednosti 87.544,59 KM bez PDV-a.

Obavještenje o nabavci objavljeno na e-portalu javnih nabavki pod brojem: 746-1-1-20-3-7/23 dana 13.07.2023. godine kada je Tendersku dokumentaciju preuzelo 20 (dvadeset) ponuđača a 2 (dva) ponuđača, King ICT d.o.o Sarajevo i Artco Group d.o.o Sarajevo su dostavili ponude, blagovremeno pristiglu na adresu ugovornog organa. 

Uvidom u pristigle ponude, odnosno priloženu dokumentaciju i suštinskom provjerom sadržaja i validnosti iste, Komisija je utvrdila da jedna dostavljena ponuda ispunjava formalno-pravne, ekonomske i tehničke uslove, odnosno zahtjeve ugovornog organa i to ponuda King ICT d.o.o Sarajevo, dok ponuda ponuđača Artco Group d.o.o Sarajevo sadrži formalno-pravne, ekonomske i tehničke nedostatke koje je čine nepotpunom i kao takvom neprihvatljivom za ugovorni organ.

Naime, točkom 7.3 TD propisano je da što se tiče ekonomske i finansijske sposobnosti, u skladu sa članom 47. Zakona, ponuda će biti odbačena ako ponuđač ne ispuni slijedeće minimalne uslove koji se mogu potvrditi sa dokazima iz člana 47. Zakona a to su minimalno jedan aktivan račun poslovne banke koji nije bio blokiran u posljednjih godinu dana, odnosno od početka poslovanja ako je ponuđač registriran/počeo sa radom prije manje od jedne godine računajući od dana objave obavijesti o nabavci na portalu JN .

Kao dokaz navedenoga, zatražena je odgovarajući dokument/dokaz koji izdaje banka ponudača ili druga finansijska institucija (npr. Centralna banka BIH), u skladu s pozitivnim propisima, a kojim se dokazuje ispunjenje uslova da je transakcijski bankarski račun ponudača aktivan, ne stariji od 3 mjeseca.

U napomeni spomenute točke navedeno je da ponuđači mogu popuniti Izjavu iz Aneksa 7. ili odmah dostaviti originale ili ovjerene kopije prethodno navedenog traženog dokaza što je ponuđač i učinio, ali dostavljena potvrda Centralne Banke Bosne i Hercegovine od 10.07.2023. godine, je dostavljena u kopiji a nije ovjerena od strane nadležnog organa što joj oduzima vjerodostojnost u kontekstu zatraženih dokaza. 

Nadalje, točkom 7.4 TD, 7.4.1 pod b, propisano je da ponuđač mora imati na raspolaganju minimalno 5 (pet) članova kvalificiranog tehničkog osoblja za realiziranje predmetne nabavke i to: minimalno dvije angažirane osobe sa tehničkim certifikatima za rad sa ponuđenim firewallom ili minimalno dvije angažirane osobe sa Cisco CCNP ili CCIE certifikatima za oblast Security, te minimalno dvije angažirane osobe sa tehničkim certifikatima za rad sa ponuđenim switchevima ili minimalno dvije angažirane osobe sa Cisco CCNP ili CCIE certifikatima za oblast Switching.

Kao dokaz navedenoga, točkom 7.4.2 pod b) zatražena je lista osiguranih lica izdata od nadležne institucije ili elektronski izvod radne knjižice ovjeren od strane ponuđača ili ovjerena kopija ugovora (o radu ili djelu ili privremenim poslovima ili slično), kojom ponuđač dokazuje da ima angažovane osobe sa važećim certifikatima te kopije tehničkih certifikata.

Uvidom u dostavljenu ponudu Artco Group d.o.o Sarajevo, konstatirano je da je ponuđač ispunio uvjet u pogledu angažiranja minimalno pet kvalificiranih osoba za realiziranje predmetne nabavke (4 sporazumom o namjeri angažiranja i 1 kao uposlenik ponuđača), ali da dostavljeni certifikati nisu ovjereni kod nadležnog organa, radi se o običnim kopijama što oduzima vjerodostojnost istima, odnosno nije ispunjen propisani uvjet iz točke 7.4.3 da je ponuđač u sastavu ponude dužan dostaviti originale ili ovjerene kopije zatraženih dokumenata.

Nadalje, točkom 7.4.1 pod c) je zatraženo i da ponuđač mora imati na raspolaganju najmanje jednu (1) angažiranu osobu sa certifikatom iz kibernetičke sigurnosti s ciljem podrške u implementiranju sigurnosnih rješenja baziranim na ISO/IEC 27032 i NIST preporukama (PECB Certified ISO/IEC 27032 Lead Cybersecurity Manager ili jednako vrijedan certifikat).

Kao dokaz navedenoga zatraženo je dostavljanje ovjerena kopije certifikata, koja nije dostavljena i ne čini sastavni dio ponude.

Točkom 7.4.1 pod d propisano je da ponuđač posjeduje certifikat za sistem upravljanja sigurnošću informacija po zahtjevima standarda ISO 27001:2013, dok je kao dokaz iz točke 7.4.2 pod d) propisano dostavljanje ovjerene kopije certifikata ISO/IEC 27001:2013, koji od strane ponuđača nije dostavljen i ne čini sastavni dio ponude.

Nadalje, točkom 7.4.1 pod e, propisano je da kompletan ponuđeni hardver, odnosno oprema mora biti nova i nekorištena a kao dokaz navedenoga točkom 7.4.2 pod e) zatraženo je dostavljenje potvrde izdate direktno od strane proizvođača ili distributera ovlaštenog od strane proizvođača za kompletan ponuđeni hardver da je oprema nova i nekorištena.

Uvidom u ponudu konstatirano je da je ponuđač Artco Group d.o.o Sarajevo dostavio neovjerenu Izjavu o ponuđenoj opremi, da je ponuđeni hardver odnosno oprema nova i nekorištena što nije relevantno za ugovorni organ, obzirom  da je TD zatražena potvrda ili proizvođača ili ovlaštenog distributera.
Slijedom navedenoga i konstatacije da je ponuda Artco Group d.o.o Sarajevo neprihvatljiva za ugovorni organ, Komisija je pristupila računskoj kontroli iskazanih cijena u tehničkoj specifikaciji prihvatljive ponude King ICT d.o.o Sarajevo, konstatirala da je ponuđena cijena računski ispravna te prema utvrđenom kriteriju najniža cijena tehnički zadovoljavajuće ponude prihvatljiva za ugovorni organ.  Obzirom da je za predmetnu nabavku dostavljena jedna prihvatljiva ponuda, e-aukcija se sukladno članu 3. stavak 3. Pravilnika, nije mogla održati.

Slijedom navedenoga, Komisija za javne nabavke je nakon izvršene ocjene ponuda, Zapisnikom o pregledu i ocjeni ponuda broj: 01-11/2-2204-4/23 od 04.08.2023. godine, dala preporuku federalnom ministru za izbor najpovoljnijeg ponuđača King ICT d.o.o Sarajevo, koja je prihvaćena cijeneći činjenicu da je ocjena kvalificiranosti ponuđača kao i ocjena prispjelih ponuda pravilno izvršena shodno kriterijima utvrđenim tenderskom dokumentacijom a u skladu sa Zakonom o javnim nabavkama i podzakonskim aktima, pa je donesena odluka kao u dispozitivu.
POUKA O PRAVNOM LIJEKU:

Svaki ponuđač koji ima legitiman interes za konkretan ugovor o javnoj nabavci i koji smatra da je ugovorni organ u toku konkretnog postupka dodjele ugovora prekršio jednu ili više odredbi Zakona o javnoj nabavci i/ili podzakonskih akata ima pravo uložiti žalbu na postupak u pisanoj formi u roku od 5 (pet) dana od dana kada je njegov podnosilac primio ovu odluku. Žalba se podnosi naručiocu-ugovornom organu kao prvostepenoj instanci u žalbenom postupku, u dovoljnom broju primjeraka koji ne može biti manji od tri.

